
АННОТAЦИЯ 
Мақолада ҳуқуқ социологияси ва ҳуқуқшунослик фанлари ўртасидаги ўхшашлик ва фарқли 
жиҳатлар, ҳуқуқий маданият, ҳуқуқий онгни тадқиқ этишдаги ёндашувларнинг моҳияти 
таҳлил қилинган. Асосий эътибор ҳозирги кунгача ҳуқуқшунос ва социолог 
тадқиқотчиларнинг баҳс мавзусига айланган ҳуқуқий маданият тушунчаси борасидаги 
турлича қарашлар, келтирилган асослар ва талқинларга қаратилган. Шу билан бирга, ҳуқуқий 
маданиятни ўрганишдаги юриспруденция ва социология фанлари объекти ва предметининг 
ўзига хос кўринишлари, чегаралари ва усуллари батафсил очиб берилган. Энг асосийси 
социология ҳуқуқнинг ижтимоий функцияларини, ҳуқуқий нормаларнинг қабул қилиниши ва 
жамият ҳаётига киритилиши билан боғлиқ оқибатларни ўрганишга, ҳуқуқни жамиятда муайян 
функцияларни бажарадиган ижтимоий институт сифатида тушунишга қаратилганлиги 
таъкидланган. Шунга мувофиқ, ҳуқуқ социологиясидаги назарий, эмпирик ва танқидий 
таркибий қисмлар муаллиф томонидан ажратиб кўрсатилган.  
Калит сўзлар: ҳуқуқ, қонун, ҳуқуқ социологияси, ҳуқуқшунослик, ҳуқуқий маданият, 
ҳуқуқий онг, ҳуқуқий саводхонлик, норма, девиaция. 

ПРАВОВАЯ КУЛЬТУРА В ИНТЕРПРЕТAЦИИ СОЦИОЛОГИЧЕСКОГО ПОДХОДА 

 
АННОТAЦИЯ 

В статье анализируются сходства и различия социологии права и юриспруденции, сущность 
подходов к изучению правовой культуры, правового сознания. Основное внимание уделяется 
различным взглядам, обоснованиям и интерпретациям концепции правовой культуры, 
которые до сих пор являются предметом споров среди юристов и социологов. Также детально 

обоснована специфические стороны объекта и предмета, границы и методы юриспруденции и 
социологии при изучении правовой культуры населения. Самое главное подчёркнуто, о том, 
что социология делает акцент на изучении социальных функций права, последствий принятия 
правовых норм и их внедрения в общество и понимании права как социального института, 
выполняющего определенные функции в обществе. Соответственно, автором выделены 
теоретический, эмпирический и критический компоненты социологии права. 
Ключевые слова: право, закон, социология права, юриспруденция, правовая культура, 
правосознание, правовая грамотность, норма, девиaция. 

LEGAL CULTURE IN THE INTERPRETATION OF THE SOCIOLOGICAL APPROACH 

 
ANNOTATION 

The article analyzes the similarities and differences between the sociology of law and the science of 
law, the legal culture, and the essence of approaches to the research of legal consciousness. The main 
attention is paid to various views, rationales and interpretations of the concept of legal culture, which 
are still the subject of controversy among lawyers and sociologists. Most importantly, thereis 
emphasized that sociology focuses on the study of the social functions of law, the consequences of 
the adoption of legal norms and their implementation in society and the understanding of law as a 
social institution that performs certain functions in society. Accordingly, the author highlights the 
theoretical, empirical and critical components of the sociology of law. 
Keywords: law, right, sociology of law, jurisprudence, legal culture, law, legal consciousness, legal 
literacy, norm, deviasia. 

 
Ҳуқуқий маданиятнинг юқори даражаси ҳуқуқ ва ҳуқуқий жараёнларга позитив ва реал 

муносабатда бўлиш, қонун ва тартиботнинг ижтимоий аҳамиятини англаш, бошқа кишининг 
ҳуқуқларига ҳурмат билан муносабатда бўлиш, қонуний ҳулқ-атвор ва фуқаровий-ҳуқуқий 
фаолликка мослашишни тақозо этади. Ҳуқуқий маданият кўрсаткичларининг пастлиги 
жамият ҳаётида ҳуқуқнинг тутган ўрнини инкор этиш ёки бўрттириш, инсоннинг ҳуқуқлари 
ва қонунни менсимаслик, амалдаги қонунчиликни фуқаролар ва мансабдорлар шахслар 
томонидан систематик равишда бузилишини билдиради.  

Охирги йилларда ҳуқуқий маданиятга социологик ёндашув янгича кўриниш ҳосил 
қилиб ўзгариб бораётганлигини кузатиш мумкин. Бу энг аввало, ҳуқуқий маданият ва унинг 
фалсафий-ҳуқуқий таснифлари моҳиятини белгилаб берадиган инсон ҳуқуқлари ғояларининг 
дунё ҳамжамиятида, хусусан, мамлакатимизда кенг тарқалиши билан чамбарчас боғлиқ.  

Ҳуқуқий маданиятни тизимли ўрганиш ўтган асрнинг 60-70-йилларидан бошлабамалга 
оширила бошланган. Бугунги кунга келиб, бир қаторадабиётларнинг таҳлили ҳуқуқий 
маданиятга берилган таърифлар 250 дан ошганлигини кўрсатмоқда.  

Фикримизча, ҳуқуқий маданиятга берилган кўп сонли  таърифларнинг бўлиши айнан 
“ҳуқуқий маданият” тушунчасининг икки хил мазмунга эга эканлиги билан изоҳланади. Бир 
томондан, ҳуқуқий маданият умуман маданиятнинг бир қисми сифатидаги мазмунга эга, бу 
ҳолатда айнан маданият асосий тушунча бўлиб намоён бўлади. Бошқа томондан эса “ҳуқуқ” 
атамаси асосий тушунча бўлиб келади ва бу маънода ҳуқуқий маданият жамият ҳуқуқий 
тизимининг элементи [1, – С. 222] сифатида тушунилади.   

Бошқа томондан, "ҳуқуқ" категорияси аниқловчи вазифасини бажаради ва шу нуқтаи-
назардан ҳуқуқий маданият жамият ҳуқуқий тизимининг элементи сифатида қаралади. 

Ҳуқуқий жараёнларни ўрганишдаги социологик ёндашув ҳуқуқ социологияси 
доирасида шаклланган. Ҳуқуқшунослик ҳуқуқ нормаларини тегишли ижтимоий 
шартноманинг ҳуқуқий шакли, унинг субъектларининг ҳуқуқ ва мажбуриятлари мазмуни 
сифатида ўрганади. Социология доирасида ҳуқуқий ҳодисаларни тадқиқ этиш ҳуқуқни 
ижтимоий ҳодиса сифатида тушунишни кўзда тутади, унинг дастлабки тамойили ҳуқуқнинг 
ижтимоий жараёнлар билан боғлиқлигида намоён бўлади [2, – С.137]. 

Социология бир асрдан ошиқ давр давомида амалий фан сифатида фаолият 
кўрсатаётган бўлсада, унинг ҳуқуқий ёки социологик фан сифатида белгилаш тўғрисидаги 
баҳслар ҳанузгача давом этмоқда. Бу баҳсларда ҳуқуқшунослик ва социология нисбати бўйича 
3 ҳолатда кўзга ташланади [3].  

- ҳуқуқ социологиясини ҳуқуқшунослик доирасидаги ёрдамчи фан сифатида 
тушуниш (А.Нуссбаум, К.Ллевеллин ва бошқалар);  

- ҳуқуқ социологиясини ҳуқуқ назариясининг алоҳида кўриниши сифатида 
талқин этиш (А.Хегерстем, В.Лундштодт, Н.Луман вабошқалар);  

- ҳуқуқ социологиясини умумий социологиянинг алоҳида соҳаси ёки алоҳида 
илмий фан сифатида қараш  (М.Вебер, Е.Эрлих, Ж.Гурвич, Р.Кениг вабошқалар). 

Хориж адабиётларида ҳуқуқ социологияси  фанининг мавқеи тўғрисида баҳслар ҳали 
тўхтамаган бўлсада, бироқ тадқиқотчилар орасида ҳуқуқ социологияси социологик билимнинг 
соҳаси деган қараш (Ж.Карбонье, Л.Мейхью, Т.Райзер вабошқалар) [4] анчакенг тарқалган. 

Ҳозирги босқичда ҳуқуқ социологиясини “социологик юриспруденция”, “юридик 
социология” ва “ҳуқуқ социологияси” деб ҳам тавсифлашади. Уларнинг фарқланиши ушбу 
фан предметининг ўзига ҳос кўринишда талқин этилишига боғлиқ.  

Ж.Карбоне фикрича, айрим тадқиқотчилар "юридик социология" тушунчасига "ҳуқуқ 
социологияси"дан кўра кўпроқ эътибор қаратишади. Уларнинг нуқтаи-назарича, фан айнан 
ҳуқуқ, унинг нормалари ва институтлари чегараланади, чунки у қонун билан кўпроқ ёки 
камроқ  боғлиқ ҳодисаларни, ҳуқуқ сабаб, оқибат ёки асос бўлиб келадиган барча жараёнларни 
ўз ичига қамраб олади [5, – С.11-19].  

Фикримизча, ”ҳуқуқ социологияси” ва “ҳуқуқий социология” атамалари синоним 
ҳисобланади, чунки ҳуқуқ социологиянинг бир тармоғи сифатида юзага чиқади, “социологик 
юриспруденция” эса унинг ҳуқуқшунослик билан алоқадорлигини кўрсатади. Бундан 
ташқари, бу каби атамашуносликдаги чегараланиш немис илмий адабиётида 
(“Rechtssoziologie”, “SozilologiederRecht” – ҳуқуқ социологияси ва “SoziologiesheJurisprudenz” 
– социологик юриспруденция) ҳам кўзга ташланади.  

Ҳуқуқ социологияси юридик фан деган фикрга эга бўлган олимлар “социологик 
юриспруденция” атамасини қўлламайдилар, чунки ҳуқуқ назарияси тадқиқотчидан замонавий 
гуманитар билимларнинг ўзига хос хусусиятлариниҳисобга олишни, фалсафа, психология, 
тилшунослик, тизимлар назарияси ва умуман бошқа бир қатор ихтисослашган илмий 
соҳаларга мурожаат қилишникўзда тутади.   

Ҳуқуқда ижтимоийликни, ҳуқуқда мақсад ва манфаатларни (Р.Иеринг вабошқалар), 
ҳуқуқни социал факт сифатида. (Б.А.Кистяковскийвабошқалар), ҳуқуқнинг ижтимоий 
табиатини (С.А.Муромцева ва бошқа) тадқиқ этиш ҳуқуқшунослик фанига айнан социологик 
ёндашувни таъсир ўтказганлигини билдиради [6, – С.104]. Шу билан бирга, ҳуқуқ 
социологияси социологик фан сифатида юриспруденция билан социология туташган нуқтада 
вужудга келган ва унинг пайдо бўлишида социолог олимлар (М.Вебер, Э.Дюркгейм, 
Ф.Теннис, П.Сорокин ва бошқалар) ва ҳуқуқшунослар (Е.Эрлих, Р.Иеринг, С.А.Муромцев, 
Б.А.Кистяковский ва шу каби тадқиқотчилар) [7, – С.102] нинг  хизматлара катта.  

Социологик, ҳуқуқий ва бошқа адабиётларнинг таҳлили ҳуқуқ социологиясининг 
социологик юриспруденция белгиси остида ривожланишини кўрсатади, чунки ХХасрнинг 60-
йилларида социологияни турли соҳаларга (мактаб, тиббиёт, адлия ва шу каби) 
интегрaциялашувига қаратилган профессионаллаштириш модели ҳукмронлик қилган. 

Ҳуқуқ социологиясини юридик фанининг бир қисми сифатида тушуниш социологияни 
эмпирик маълумотлар фан сифатида талқин этиш фактига бориб тақалади. Шу билан бирга, 

айрим ҳуқуқшуносларнинг фикрича [8, С.41], социологиянинг назарий салоҳияти камлиги ва 
кўпроқ  фактик маълумотларга асосланиши сабабли ҳуқуқ социологияси умумий социология 
доирасида ривожланиши деярли мумкин эмас. 

Ўзининг тарихига эга бўлган ҳуқуқ социологияси (бу фаннинг объекти қонун, унинг 
турли кўринишлари, жиҳатлари ташкил этади [9])  га мурожаат қилганда маълум 
муаммоларни, хусусан, унинг чегараларини белгилашга, ҳуқуқшунослик фани предметидан 
фарқларини кўрсатишга бўлган интилишларни кўриш мумкин. 

Шу ўринда социология учун ҳуқуқ нормаларини ишлаб чиқиш, синовдан ўтказиш ва 
тасдиқлаш эмас, балки уларни кишилар томонидан ўзлаштирилиши, уларни қабул қилиш ёки 
рад этилишини, ҳаётий муаммоларни ҳал қилишда қонунларга амал қилиш ёки улардан 
оғишни тушуниш муҳим аҳамиятга эга. Бунданташқари, социология ҳуқуқнинг ижтимоий 
функцияларини, ҳуқуқий нормаларнинг қабул қилиниши ва жамият ҳаётига киритилиши 
билан боғлиқ оқибатларни ўрганишга, ҳуқуқни жамиятда муайян функцияларни бажарадиган 
ижтимоий институт сифатида тушунишга қаратилган. Агар субъектнинг манфаат эркинлиги 
бошқа субъектларнинг эркинлиги учун тенг имкониятлар яратган тақдирда ҳуқуқ 
социологиясини ижтимоий манфаатларни ифода этиш ва уларни амалга ошириш шакли 
сифатидаги юридик фан сифатида кўриб чиқишга асос бўлади. Шу билан бирга, ўзаро 
келишилган ижтимоий манфаатлар қонунни шакллантириш учун асос бўлади, бунда 
аҳолининг ҳуқуқий маданияти асосий ва муҳим аҳамият касб этади. Бу ҳолатда ҳуқуқшуносни 
қонун лойиҳасининг ижтимоий асоси (ижтимоий шартлари, манфаатлари), социологни эса бу 
ҳуқуқий нормаларни тадбиқ этиш, уларни ўзлаштириш, тушуниш, қабул қилиш ва қабул 
қилмаслик натижасида келиб чиқадиган ижтимоий оқибатлар қизиқтиради.   

Шунга мувофиқ, ҳуқуқ социологиясида назарий, эмпирик ва танқидий таркибий 
қисмларни ажратиб кўрсатиш мумкин [10]. Бу ерда назарий қисм ўзи асосини 
аниқлаштиришни, қўлланиладиган тушунчаларни аниқ таърифлаш ва таҳлил қилишни 
билдиради. Келажакда у эмпирик йўл билан олинган маълумотларни юридик шахс, 
корпорaция ва бошқа тушунчаларга тааллуқли жиҳатлари билан боғлаган ҳолда жамият ва 
ҳуқуқнинг ўзаро таъсири тўғрисидаги мавҳум ва универсал назарияларни яратади.  

Эмпирик қисм қонун нуқтаи назаридан муҳим бўлган далилларни белгилайди, уларни 
тасвирлайди ва таҳлил қилади, танқидий компонент эса амалдаги қонуннинг маънавий, 
тарихий ва мафкуравий асосларини вақт, баҳолаш, ҳокимият манфаатлари, синф манфаатлари 
ва бошқалар билан белгиланадиган субъектив қарашлар таъсирини инобатга олган ҳолда 
таҳлил қилади.  

Бу билан ҳуқуқ социологияси ҳуқуқ тарихи билан боғлиқ. Ҳуқуқ тарихи  инсоннинг 
жамиятдаги ҳаётини қамраб олади, ривожланишни асосли, қайтарилмайдиган, алоҳида кескин 
алоқаларнинг сабабий оқибатлари долзарб бўлган  жараён сифатида [11] тадқиқ этади. Бу 
нуқтаи-назардан  ҳуқуқ тарихининг мақсади алоҳида мазмунни қамраб олиш, фикрларни давр 
ва миқдорий-эмпирик далиллар билан белгиланадиган субъектив ва спекулятив 
талқинларнитушунишдир. 

Ҳуқуқ тарихидан фарқли ўлароқ, ҳуқуқ социологияси кишиларнинг ижтимоий хулқ-
атворининг одатий такрорланиши ва мунтазамлигини тадқиқ қилган ҳолда умумлаштирувчи 
билимларга интилади, натижада у инсон хатти-ҳаракати тўғрисида умумий ва типик фикрлар 
билдиришга имкон берадиган юқори даражадаги абстракцияга эга бўлади. Бу эса ўз навбатида 
маълум маънода  прогнозларни илгари суриш учун асос бўлади.   

Реал воқеликда эса ҳаётни тартибга соладиган қонунлар билан бир қаторда кўп 
ҳолларда ижтимоий ҳулқ-атвор қоидаларига амал қилиш тавсия этилади.Шунга кўра, 
социологик ёндашув нормаларни ижтимоий воқеликдан, уларни қўллаш амалиётидан 
ажралган ҳолда билиш билан чекланиб қолган ҳуқуқшуносларнинг позицияларидаўз 
ифодасини топади. Шу билан бирга, ҳуқуқ нормаларини ҳақиқий шарҳлаш учун уни қўллаш 
оқибатида келиб чиқадиган ижтимоий оқибатларни баҳолашга мурожаат қилишга тўғри 
келади. 

Юқори баён этилганлар ҳуқуқ социологияси, ҳуқуқий этнология ва ҳуқуқ тарихи 
ўртасидаги фарқларни изохлаш имконини беради. 

1-жадвал.  
Ҳуқуқ социологияси ва ҳуқуқшунослик фанлари ўртасидаги фарқлар 

 
Фан  Қонунчилик Адлия муассасалари Ҳуқуқни қўллаш 

Ҳуқуқ 
социологияси 

мавжуд 
ҳуқуқларнинг 

келиб чиқиши ва 
бошқа 

даражаларда 
қиёслаш 

ходимларнинг 
персонали фарқлари; 

тасвирлаш, 
тушунтириш, ҳуқуқ 

нормаларини 
бошқариш прогнози; 

жиноий 
жавобгарликка 

тортишнинг ўзига 
хослиги 

ҳуқуқий фактларни 
тадқиқ этиш; билим 

ва ҳуқуқ 
кўрсатмалари; 

ҳуқуқнинг ҳуқуқ 
манбаларини олиш ва 
фойдланиш имкони; 
ҳуқуқ муқобиллари 

Ҳуқуқий  
(юридик) 
этнология 

-мавжуд 
қонуннинг фақат 

позитив 
нормалари 

муаммоли 
ҳолатларнинг  

фарқлари 

дала тадқиқоти;  
экспертлар сўрови 

Ҳуқуқ тарихи Ёзма қонунчилик  суд ишиҳукм, 
қарор 

Ҳужжатлар билан 
расмийлаштирилган 

ҳуқуқий шартномалар 
 
Умуман олганда, ҳуқуқ социологиясининг предмети ва ўрни ҳақидаги баҳс 

ҳуқуқшунослар ёки социологларнинг корпоратив манфаатлари ҳимоя қилинадиган саҳнага 
айланди. Шу билан бирга, ҳуқуқнинг фанлараро алоқадорлиги ҳар иккала фаннинг ўрганиш 
предмети (бунда ҳуқуқ социологияси ҳам, ҳуқуқшунослик фани ҳам ўзига хос хусусиятларга 
эга) сифатида эътироф этиш ва ҳамкорлик қилиш йўлларини излаш муҳим. Бу зарурият 
хорижий муаллифлар томонидан узоқ вақт давомида илгари суриб келинган, чунки бу каби 
баҳслар фаннинг институтционал ривожланишига ҳалақит беради. Немец олими Дитер 
Штремпель (D.Strempel) ҳуқуқ социологияси билан боғлиқ бу вазиятни қисқа формула: 
“моҳият бўйича – муваффақиятли, институтционал жиҳатдан – муваффақиятсиз” деб баҳолади 
[12, – S.319].  Хусусан, «ZeitschriftfürRechtssoziologie»  (Ҳуқуқ социологияси) журнали 
нашрдан чиқишни бошлагандан буён (1980 йил) у бу каби баҳслар майдонига айланди. Агарда 
тадқиқотчилар ҳуқуқ социологиясининг нуфузини унинг икки фанли (трансдисциплинар) 
эканлиги тўғрисидаги фактни қабул қилганларида эди, у ҳолда бу журнал ва илмий доираларга 
кўпроқ эътибор қаратилган бўларди. Беш йил ўтгандан кейингина вазият ўзгара бошлади. 
Шубҳасиз, социология билан ҳуқуқ фанлари ўртасида алоқа тўсиқлари мавжуд. Ҳар бир фан 
ўз тадқиқот предметини белгилайди ва уни дарҳол бошқа фан тилида қабул қилиб 
бўлмайди.Социология ва ҳуқуқшуносликнинг назария соҳасидаги фанлараро ҳамкорлиги ҳали 
шаклланиш босқичида бўлиб, унинг моҳияти ҳуқуқни турли нуқтаи назардан кўриб чиқиш, 
бир ёқламаликдан ҳимоя қилиш, ҳуқуқшуносларнинг эътиборини ҳали ўрганилмаган 
хусусиятларга, алоқаларга қаратишда намоён бўлади. 

Ҳуқуқни социологик ўрганишнинг ўзига хослиги қуйидагича: ҳуқуқ социологиянинг 
предмети сифатида ижтимоий воқелик ҳодисаси бўлиб, уни факт сифатида тушуниш ва 
эмпирик тадқиқотлар асосида ўрганиш мумкин.  Бу баёнотни ҳуқуқ социологиясининг 
биринчи методологик тамойили сифатида қараш мумкин. Ҳуқуқ социологиясининг илмий 
тадқиқот йўналиши ҳуқуқни ижтимоий ҳодиса сифатида, ижтимоий ҳаётнинг маҳсули ва 
ифодаси сифатида ўрганишдан иборат. Ҳуқуқ социологияси ҳуқуқ ва ҳуқуқий бўлмаган 
ижтимоий ҳодисалар ўртасидаги ўзаро боғлиқлик ва функционал муносабатларни ўрганади.  

Ҳуқуқ социологиясининг иккинчи методологик тамойили – ҳуқуқий ва долзарб 
ижтимоий муносабатлар ўртасидаги фарқларни тан олиш. Шунинг учун ҳуқуқ 
социологиясининг вазифаларидан бири ҳуқуқий нормаларнинг аҳоли онгида қандай акс 
этишини; қонун чиқарувчи томонидан кўзда тутилган мазмун-моҳиятини аҳолининг қандай 
қабул қилишини; ҳуқуқий йўл-йўриқ, яъни кишилар томонидан ҳуқуқий нормаларнинг ижро 
этилишига қандай омиллар таъсир этишини аниқлашдан иборат.  

Социология ҳуқуқнинг ижтимоий функциялари, ҳуқуқий ҳаракатларни қабул қилиш ва 
жамият ҳаётига жорий этиш билан боғлиқ оқибатларни ўрганади. Айнан шу маънода ҳуқуқ 
социологиясининг учинчи методологик тамойили – ҳуқуқни жамиятда маълум 
функцияларни бажарадиган, шунингдек, дисфункционал оқибатларга эга бўлган ижтимоий 
институт сифатида тушуниш келиб чиқади.  

Социологик юриспруденция доирасида фаолият олиб борадиган ҳуқуқшунос-олимлар 
ҳуқуқ социологиясини ҳуқуқшунослик фани сифатида талқин этган ҳолда ҳуқуқни расмий 
(формал) тенглик тамойили асосида ижтимоий манфаатларни ифодалаш ва амалга ошириш 
сифатида тушунишади.  

Ижтимоий манфаатлар агар ва фақат бир субъект манфаатини амалга 
оширишдагиэркинлик бошқа субъектларнинг манфаати учун тенг ҳуқуқли эркинлик 
имконияти яратган тақдирда, улар ҳуқуқий шаклда амалга оширилади. Шу тарзда ўзаро 
келишиб олинган ижтимоий манфаатлар ҳуқуқ яратувчи манфаатлар, деб аталади. Ва айнан 
шу тушунча социологик юриспруденциянинг предметини аниқлашда муҳим ўринни 
эгаллайди, унинг асосий тадқиқоти бўлажак қонун лойиҳасининг ижтимоий асоси (ижтимоий 
шароитлар, ижтимоий манфаатлар) ҳисобланади. Ҳуқуқ социологияси учун аҳолининг 
ҳуқуқий маданияти тушунчаси, янги ҳуқуқий нормаларнинг қабул қилиниши орқали келиб 
чиққан оқибатларни тадқиқ этиш; уларни ўзлаштириш, тушуниш, қабул қилиш ёки қабул 
қилмаслик ва бошқалар катта аҳамиятга эга. Шундай қилиб, ҳуқуқ социологияси тадқиқот 
доирасида асосий тушунчалардан бири аҳолининг ҳуқуқий маданияти ҳисобланади.  

Ҳуқуқ норматив маданият шаклида шаклланади ва ривожланади. Бу инсоннинг 
норматив масалаларга мурожаатидир. Ҳуқуқ норматив маданиятнинг қисми сифатида 
маданиятнинг бошқа қисмлари: аҳлоқ, сиёсат, дин, тарихни билиш ва бошқалар билан ўзаро 
алоқада бўлади. Шунинг учун, қонун устуворлиги нормаларнинг ажралган қисми 
ҳисобланмайди. Ҳуқуқ маданият билан белгиланади, шу билан бирга ўз томонидан 
маданиятни ҳам шакллантиради. Ҳуқуқий маданият нафақат ваколатли норматив 
ҳужжатларнинг меъёрлари ва тамойилларини, шу билан бирга, ижобий қонун устуворлиги ёки 
ҳуқуқнинг таркибий ажралмас қисми бўлмаган белгилар ва талабларни ҳам ўз ичига олади. 
Жамоатчилик фикрини шакллантириш, ижтимоий хатти-ҳаракат, меъёр билан тўқнашиш ва 
норматив ўзгаришлар сингари ижтимоий амалиётлар ҳам жуда муҳим ҳисобланади. Ҳуқуқий 
маданият жамиятнинг умумий сиёсий маданиятини кўрсатади (R.Dworkin, J.Habermas, 
C.Varga) ва ўз навбатида “сиёсий жамоанинг маданияти”ни ривожлантиришни кўзда тутади 
(P.Häberle) [13].  

Шундай қилиб, умуман жамиятнинг ҳуқуқий маданияти ҳақида гапирганда 
ҳуқуқшуносликда жамиятнинг ҳуқуқий тизимини ривожланиши учун зарур бўладиган 
тарихий ривожланиш давомида шаклланган асосий ҳуқуқий тушунча ва категориялар, ҳуқуқ 
ва адолат тамойиллари, конституциявий нормалар ва бошқа тушунчалар назарда тутилади.  

Ҳуқуқий маданият ҳуқуқий воқеликка тааллуқли бўлган умумий маданиятнинг моддий 
ва маънавий қадриятларидан ташкил топган турини намоён этади. Бунда ҳуқуқий маданият 
ҳуқуқий ҳодисалардаги нисбатан прогрессив, ижтимоий фойдали ва аҳамиятли бўлган 
элементларни ўз ичига олади. Тор маънода у нафақат натижани, шу билан бирга, одамларнинг 
иш услубини ҳам қамраб олади, ўзини уларнинг тафакур тарзида, хулқ-атвор стандартлари ва 
нормаларда намоён бўлади.  

Кенг маънода жамиятнинг ҳуқуқий маданиятини қонун, адолат, қонунийликни 
таъминланганлик даражаси ва ўрни, давлат органлари ва жамоатчилик онгининг қонунга 
муносабати сифатида таърифлаш мумкин. Бироқ бу ҳуқуқшунослик фанлари, ҳуқуқ 

социологиясининг предметидир. Ҳуқуқ социологияси аҳолининг ҳуқуқи маданияти билан 
қизиқади, бу эса табиийки, жамият ҳуқуқий маданиятининг бир қисми ҳисобланади.  

Социология қонун устуворлигини муайян жамиятларнинг муҳим хусусиятларига 
нисбатан тавсифлайди, бу хусусиятлар шу жамиятнинг ҳуқуқий амалиёти ва унинг тарихида, 
шунингдек, “муносабатларда қонун ва давлат, полиция ва судларга нисбатан жамоавий 
маданий йўл-йўриқларда” намоён бўлади. Бошқача айтганда, социология учун аҳоли онгида 
ҳуқуқий ҳодисаларнинг қандай акс этиши муҳим аҳамиятга эга.  

Ҳуқуқ социологияси доирасида ҳуқуқий маданият тушунчаси шахснинг иш, мулоқот, 
хулқ-атвор жараёнида амалга оширилидаган ҳуқуқий билимлар, эътиқодлар ва муносабат 
ҳамда жамиятнинг моддий ва маънавий қадриятларига муносабат мажмуидир [14, – С.242].  

Ҳуқуқий маданият қуйидагилар билан таснифланади [15, – С.117]:  
касбий ҳуқуқий билимлар билан қўллаб-қувватланадиган ҳуқуқ соҳасидаги 

қадриятлар, тамойиллар ва дунёқараш йўл-йўриқлари мажмуи сифатида; 
жамоатчилик фикри, позитив ҳуқуқ ва умуман ҳуқуқий тизим нормалари мазмунини 

баҳолаш сифатида;   
ҳуқуқий ахборотларни жамлаш, эгаллаш ва улардан фойдаланиш даражаси сифатида 

(масалан, компьютер технологияларидан фойдаланиш, автоматлаштирилган қидирув 
тизимлари ва бошқалар).  

Жамиятнинг ҳуқуқий маданияти ҳуқуқий тизим элементларини уларнинг реал фаолият 
кўрсатишида қамраб оладиган ва шахснинг прогрессив ривожланишига қаратилган ўзига хос 
ижтимоий ҳодисадир. Ҳуқуқий маданият ҳуқуқ, ҳуқуқий онг, ҳуқуқий муносабатлар, 
қонунийлик ва қонун устуворлиги, ҳуқуқ-тартибот ва ҳуқуқни муҳофаза қилиш фаолияти 
билан йўғрилган бўлиб, ҳуқуқни ривожлантириш самарадорлигини аниқлашнинг ўзига хос 
мезони ҳисобланади. Социологик ёндашув нуқтаи назаридан ҳуқуқий маданият икки 
даражада: жамоатчилик онгининг бир шакли даражасида (инсоният томонидан тўпланган 
инсон фаолиятининг асосли натижаларини акс эттирувчи ҳуқуқ; бу натижалар 
конституциялар, кодекслар, қонунлар, бошқа норматив-ҳуқуқий ҳужжатлар, шунингдек, 
ҳуқуқий билимларнинг мазмунини очиб берадиган монографиялар, ҳуқуқ соҳасидаги ўқув ва 
услубий нашрлар шаклида) ва шахснинг ҳуқуқий билим ва қобилиятларини акс эттирадиган 
шахсий даражада намоён бўлади. Шахсий даражага шахс томонидан ўзлаштириладиган ҳуқуқ 
соҳасидаги билимлар, ҳуқуқий фаолиятни белгиланган ҳуқуқий нормалар даражасида амалга 
ошириш кўникма ва малакалари, ҳуқуқ соҳасидаги шаклланган ижодий малакалар шаклидаги 
тажрибаси  киради. 

Социологияда жамият аъзоларининг ҳуқуқий маданияти даражасини тавсифлайдиган 
маълум индикаторлар ишлаб чиқилган [16, – С.41]:  

1) ҳуқуқий хабардорлик (бир томондан, кишиларнинг ҳуқуқий жиҳатдан тўғри ҳулқ-
атвори, иккинчи томондан, қонун тўғрисидаги тасаввурлари  ўртасидаги нисбат); 

2) ҳуқуқий фаоллик (фуқаролик ҳуқуқи билан тартибга солинадиган ҳолатларда 
одамларнинг ҳақиқий иштирок этиш даражаси); 

3) қонуний ёки қонуний бўлмаган процедураларга мойиллик (ўз муаммоларини ҳал 
қилиш учун респондент томонидан танланган ҳаракатларнинг реал ёки нореал ҳаракатлари 
мувофиқлиги); 

4) қонуннинг аҳамиятини тан олиш ёки тан олмаслик (қонун чегарасидан чиқиш 
тўғрисидаги тасаввурлар). 

Ҳуқуқий маданиятнинг муҳим таркибий қисми – ҳуқуқий онг ҳисобланади. Ҳар бир 
ижтимоий синф, гуруҳ, қатлам, индивид қонуннинг моҳиятини ўзича тушунади, бу борада 
ўзларининг шахсий, шунингдек, бошқа кишиларнинг  ҳуқуқ ва мажбуриятларини ўзича 
тасаввур қилади. Ҳуқуқ тўғрисидаги бу каби тасаввурларнинг мажмуи ҳуқуқий онгни ташкил 
этади.  Мазмунан олиб қараганда, бу қонунни баҳолаш, ҳуқуқ тўғрисидаги билим ва 
тасаввурлар, уни қўллаш ва ифодалаш усули, бошқача айтганда, аҳолига хос бўлган ҳуқуқий 
эътиқоддир. Ҳуқуқий онг шахс ва ижтимоий гуруҳларнинг қонунга муносабатини ифодаловчи 
ўзаро бир-бири билан боғлиқ ғоялар ва ҳиссиётларнинг мажмуидир.  

Ҳуқуқий онгнинг шаклланиши жамиятнинг тарихий тажрибаси ҳамда турли индивид 
ва ижтимоий гуруҳларнинг таъсирида рўй беради. Ижтимоий-ҳуқуқий воқеликни ифодалаш 
даражаси бўйича ҳуқуқий онгнинг қуйидаги шакллари: кундалик даражаси, профессионал 
даражаси ва назарий даражаси фарқланади.  

Социологик тадқиқотларда асосий эътибор аҳолининг кундалик ҳуқуқий онгига 
қаратилади. Аҳолининг кундалик ҳуқуқий онгида қуйидаги таркибий элементларни кўрсатиш 
мумкин: ҳуқуқни ижтимоий муносабатларнинг регулятори сифатида билиш, ўз ҳуқуқ ва 
эркинликлари тўғрисидаги тасаввур, ҳуқуқий ҳодисаларга ва умуман қонунга бўлган 
муносабат, мавжуд қонунчиликдаги ўзининг ҳуқуқий мавқеи ва ҳуқуқий фаоллик 
имкониятларини баҳолаш.  

Аҳоли ҳуқуқий онгининг қуйидаги турлари мавжуд: (туркумлаш ҳуқуқий онг бўйича 
ўтказиладиган социологик тадқиқотларнинг хусусиятларидан келиб чиққн ҳолда тузилган [17, 
– С.173]). 

1. Фаол-позитив тип – ҳуқуқийнормалар талабларига аниқ ифодаланган, позитив 
йўналтирилган муносабат. Бунда ҳуқуқий низом талабларини амалга оширишда фуқаролик 
мотивлари устунлик қилади: қонун шахс, жамият ва давлат манфаатларини ҳимоя қилади. 

2. Анъанавий-ижобий тип – бу ҳуқуқий нормаларга нисбатан позитив муносабат, лекин 
аниқ бўлмаган (бетараф) ҳолатдан озроқ оғиш ҳолати. Ҳуқуқ нормаларини бажаришда 
одатлар, шахсий манфаатлар муҳим аҳамиятга эга.  

3.Беқарор тип – ҳуқуқий қоидалар талабларидан четга чиқиш имкониятларига йўл 
қўйилади. Ҳуқуқий қоидаларни ижро этишнинг асосий сабаби шахсий манфаатлар ва жазодан 
қўрқиш ҳисобланади.  

4. Чегара типи – норматив қоидаларга нисбатан қўшилмаган ҳолда муносабатда бўлиш, 
лекин айни пайтда жазодан қўрқиш туфайли уларнинг талабларини бажариш.  

Ҳуқуқий саводхонлик, айнан ҳуқуқий билимлар ҳуқуқий онгнинг ядросини 
ташкил этади. Шахснинг ҳуқуқ соҳасидаги онгли фаолиятини тартибга солишда ҳуқуқий 
билимларнинг ўрни жуда катта. Бу фаолиятнинг барчаси нафақат билим, балки давлатнинг 
фуқарога қўядиган талабларини ҳам тушунишни асос қилиб олади. Эмпирик тадқиқотларда 
фуқароларнинг ҳуқуқий  хабардорлигини ўз ўзини баҳолаш; ҳуқуқнинг турли соҳалари бўйича 
маълумотлилик даражаси; аҳолини биринчи навбатда қизиқтирадиган / қизиқтирмайдиган 
мавзулар; аҳолининг ҳуқуқий билимларга, жумладан, ҳуқуқнинг конкрет (аниқ) соҳалари 
бўйича билимларга бўлган эҳтиёжларини ўрганиш орқали аҳолининг ҳуқуқий саводхонлик 
даражасини аниқлаш мумкин.  

Ҳуқуқий маданият ҳуқуқий онгда ҳам, ҳуқуқий саводхонликда ҳам, ҳуқуқий йўл-
йўриқларда ҳам, оқибатда ҳуқуқий хулқ-атворда ҳам ўз ифодасини топади. 

Ҳуқуқий йўл-йўриқ – бу кишининг ҳуқуқий ижтимоийлашуви натижасида шаклланган 
шахснинг ҳуқуқ нуқтаи-назаридан қонуний ёки ноқонуний хулқ-атвор турларига нисбатан 
ҳатти-ҳаракатга тайёрлиги (мойиллиги). Одатда ҳуқуқий-социологик тадқиқотларда ҳуқуқий 
йўл-йўриқларнинг тўртта турлари фарқланади [18, – С.176].  

1) принципиал – инсон қонун талабларига амал қилади, чунки у қонунни қўллаб-
қувватлайди, ҳуқуқ ва қонун устуворлигини жамият учун аҳамиятга эга эканлигини тушунади; 

2) прагматик – инсон ҳуқуқий талабларга риоя қилиш унга фойдали, деб ҳисоблайди;  
3) конформистик – умумқабул қилинган талабларга амал қилиш одати;  
4) мажбурий – жазодан қўрқиш асосида.  
Шундай қилиб, ҳуқуқий йўл-йўриқ, ҳуқуқий хулқ-атвор турлари “ўзини ўзи назорат 

қилиш – санкциялар – девиация» бир чизиқда жойлашади. Яъни, киши ҳуқуқнинг норма ва 
қадриятларини қабул қилади, уларга мувофиқ ҳаракат қилади, мустақил равишда ўз-ўзини 
назорат қилиш даражасида мавжуд тартибни сақлайди. Шахс ҳуқуқ нормаларини қабул 
қилади, хатти-ҳаракатлар санкциялар билан тартибга солинадиган ижтимоий назорат тазйиқи 
остида унинг талабларига мувофиқ ҳаракат қилади. 

Ва энг охирги ҳолат – девиaция – ҳуқуқий нормалар ва қадриятлардан оғиш, уларга зид 
келадиган ҳаракатларни амалга ошириш. Ҳуқуқий нормалардан оғиш ҳар доим ҳам жамиятда 

қабул қилинган нормаларга нисбатан  онгли исён, қочиш ёки янгилик натижаси эмас, балки 
кўпинча ҳуқуқий нормалардан камроқ ҳабардорлик, ижтимоий соддалик ва ишбилармонлик 
соҳасидаги қобилиятсизлик натижаси ҳисобланади. 

Демак, ҳуқуқ социологияси социологик билимлар тармоғи сифатида асосий вазифа 
сифатида ҳуқуқий онг, ҳуқуқий саводхонлик ва маълумотлилик, шахслар, ижтимоий 
гуруҳларнинг ҳуқуқий йўл-йўриқлари ва уларнинг ҳуқуқий хулқ-атворга таъсирини 
ўрганишни ўз ичига олади. 

